
TOLOSALDEKO KOMUNIKAZIO TALDEA, SM-KO KIDEAK: 

Tolosaldeko gizarte eragileak

TOLOSALDEKO ATARIA DIRUZ LAGUNTZEN DUTEN ERAKUNDEAK:
Udalak:Abaltzisketa, Aduna, Alegia, Alkiza, Albiztur, Altzo, Amezketa, 
Anoeta, Asteasu, Baliarrain, Belauntza, Berastegi, Berrobi, Bidania-Goiatz, 
Elduain, Gaztelu, Hernialde, Ibarra, Ikaztegieta, Irura, Larraul, Leaburu-Txarama,
Lizartza,  Orendain, Orexa, Tolosa, Amasa-Villabona eta Zizurkil

ATARIAk ez du 
bere gain hartzen
aldizkarian 
adierazitako 
esanen eta iritzien 
erantzukizunik.

B i urte baina gehiago pasa ditut ia berrogei
urte ditudala esanez eta behin muga ho-
rretara iritsi naizenean, nire inguruko ba-
tek baina gehiagok berrogeita bat urte bete
ditudala pentsatu du. Orain hiru urteko
udaran hasi zen dena. Urtebetetze eguna

pasa berria nuen eta lagun batzuengana, kanpinera,
joan ginen bisitan. Bertan zituzten kandela apurrekin
apaindu genuen tarta… «Lau» gorri bat eta «zero» txuri
bat jarri genituen nata artean, lau gehi zero, berrogei!

Nik ere,  zuek bezalaxe,  berrogei urteko krisiarena
txorakeria hutsa zela uste nuen. Treintañera izatetik
cuarentona izaterako bidea konturatu gabe egingo nue-
lakoan nengoen. Banketxeak «Gazte Txar-
tela» kentzerakoan sentitu nuen amorru
eta umiliazioa behin gaindituta ez zela ho-
rren gogorra izango uste nuen. Baina, bai
andrea, bai jauna… hirutik laurako saltoa
handia da! Ispiluaren aurrean jarri eta begi
zuloak, ximurrak eta ile zuriak baino ez di-
tuzu ikusten. Ispiluarekin nahikoa ez eta
zu baina dozena bat urte gazteago direnek,
euren intentzio onenarekin, zera esaten di-
zute: «Aizu, ba  zure adinerako ez zaude
batere gaizki».  Eta zer esan halakoetan?
Irribarre tonto bat egin eta mekaguenguz-
tiak zuretzako uzten dituzu. 

Krisiari aurre egin nahian, emakumeok
berrogei urterekin gure garairik onenean gaudela  dio-

ten psikologo, mediku eta abarren hitzak sinesteko aha-
legina egiten duzu. Behin adin honetara iritsita ba omen
dakigu zer nahi dugun eta zer ez, sexualitatea ere modu
erlaxatuagoan bizi dugula eta bla, bla, bla… lau urteko
alaba maitagarria zuri  begira jarri eta orduantxe dator
errematea:  «Ama, txima horiekin eta ximur horiekin
amona xahar bat ematen duzu!». 

Telebista jartzeak ere ez du asko laguntzen. Berrogei
urteko emakumeak ikusten dituzu  irribarretsu eta poza-
ren pozez hemorroideen aurkako ukenduak, laxanteak,
lo egiteko pilulak, lubrikanteak edo ilerako tintak iragar-
tzen. Dena da txima eta ximurra!

Orain egun batzuk auzoko emakume batekin topo
egin nuen. Seme-alabei buruz hizketan
hasi ginen eta ia konturatu ere egin gabe
zenbaki madarikatura iritsi ginen. Urteak
zeinen azkar pasatzen diren… umeak kon-
turatzerako koxkortzen direla eta emaku-
meok nahi baino azkarrago cuarentona
bihurtzen garela. Erdi haserre, amorruz,
zera  pentsatu nuen: «Kito! Berrogei urte
bete ditut, konforme, eta zer?».

Berrogeita baterako bidean jarrita, gogo-
an dut Mutiloan, bordan, lagun artean en-
tzundako bertso bat. Bordan bertan mimo
handiz egindako sagardoari eskainitako
bertsoa zen.  Hitz haiek buruan iltzatuta
ditut oraindik : «Iaz bi kupel aurten baka-

rra, asetzeko egarria. Bertsoa horrelaxe hasteak badu
bere zergatia. 80 urtetan du bizitzak iraupen edo neu-
rria, jada erdia hustu dugula badugu ere egia, aurrean
degun bizi luzetik goza dezagun guztia». Tira bada,
orain, kupela beteta dagoela pentsatuz bizi nahi dut.
Tximak, ximurrak eta ile zuriak onartu ditzagun eta
goza dezagun bizitzaz, txotx egin dezagun kupela hustu
arte. 

EDURNE AYUSO
KOMUNIKATZAILEA 

Tximak,  ximurrak eta kupela

Baina, bai andrea, bai jauna... hirutik
laurako saltoa handia da! Ispiluaren

aurrean jarri eta begi zuloak, ximurrak
eta ile zuriak  baino ez dituzu ikusten

Azaleko irudia: 
Ibai Luque

URTEKO HARPIDETZA KUOTA: 80 €

Sormen artistikoa
sustatzeko saioa

Jon Miranda

Z izurkilgo Udalak, Azpeitiko Uda-
lak eta Azpeitiko Kultura Mahaiak

elkarlanean egindako proiektua da
GazteArt, Gipuzkoako Foru Aldundi-
ko Gazteria departamenduak eta Eu-
ropak diruz lagunduta. Joan den aste-

Egunotan Aiztondo bailarako,
Urola Erdiko eta Italiako
Napoliko 23 gazte parte hartzen
ari dira egonaldi artistikoetan

lehenetik astebeteko egonaldia egiten
ari dira 23 gazte Gipuzkoan eta bertako
sormen guneak eta sortzaileak ari dira
ezagutzen.

Erasmus Plus, Europa mailako pro-
gramak finantzatu du eta herrialdeen
arteko mugikortasuna ahalbidetuz
gazteen prestakuntza du helburu. Ire-
kia da eta ez dago lotuta ez hezkuntza
formalari ezta unibertsitateko ikaske-
tei ere. Proiektua Napoliko (Italia) el-
karte batekin batera antolatu dute eta
egunotan hamaika gazte etorri dira

bertatik astebeteko egonaldia egitera.
Maria Altuna zizurkildarrak koordina-
tzaile gisa hartu du parte proiektuan
eta uste du italiarrek badutela espe-
rientzia era honetako egitasmoetan:
«Dantzariak dira asko edota musika-
riak eta ez dute zuzenean arte mun-
duarekin loturarik. Baina arreta bere-
zia pizten die kulturartekotasunak».
Aiztondo bailarako sei gaztek eta Uro-
la erdiko beste hainbestek ere parte
hartu dute egitasmoan.  

Zarauzko aterpetxean hartu dute
ostatu egun hauetan, eta bestek beste,
Azpeitian Jon Andoni Martinen esku-
tik argazkigintza tailerrak jaso dituzte.
«Argazkigintzaren hasierako teknikak
probatzeko aukera izan dugu eta ikus-
garria izan da ikasi duguna», esan du
Altunak. Atzo berriz, Ur mara museoa
bisitatu eta Koldobika Jauregi artista-
ren eskutik papera egiteko tailerra jaso
zuten ikasleek. Gaur berriz, BilboArte-
ra bisita egingo dute, eta ikasleek ho-
rrela eskatuta, Guggenheim museoa
ezagutuko dute. 

Bihar Atxulondo kultur etxean, Ma-
ria Altuna artista zizurkildarrak aza-
leztatze tailerra eskainiko die parte
hartzen ari diren gazteei. «Programa-
ren asmoa da egonaldian zehar sortu-
tako lanak gero erakutsi ahal izatea»,
esan du Altunak. Horregatik, bihar,
Plazida Otaño liburutegiko erakusketa
gunean egun hauetan ikusi eta ikasi
duten guztia erakutsiko dute. Arra-
tsaldeko 19:00etan izango da inaugu-
razio ekitaldia eta parte hartu duten
gazteekin batera egongo dira udal or-
dezkariak eta ekimenaren parte izan
diren gainerako erakundeak. 

Egonaldi honek buelta izango du.
Orain parte hartzen ari diren gazte
guztiak abenduaren 5etik 11ra bitarte-
an elkartuko dira berriro, Napolin.

Koldobika Jauregik papera egiteko teknikak erakutsiz tailerra eskaini zien atzo ikasleei. J.M.

ALKIZA
KULTURA

www.ataria.eus . 107.6 fm
2017ko urriaren 13a

107.6 fm . www.ataria.eus
2017ko urriaren 13a

ALKIZA
KULTURA

1. Diseinu grafikoko ikasketak egi-
ten ari naiz Donostian. 

2. Interesgarria iruditu zitzaidalako
eman nuen izena eta ez naiz damutu
oso gauza ezberdinak ikusi ahal izan
ditugulako egunotan. 

3. Argazkiak garai batean nola egi-
ten ziren ikusi ahal izan genuen eta
oso berezia iruditu zitzaidan, gaur
egungoaren oso ezberdina. Ni gaztea
naiz oraindik, eta arte mundu hau afi-
zio bezala dut. Ez dakit zertan egingo
dudan lan etorkizunean, baina bitar-
tean ikasi egin nahi dut. 

1. Niri beti gustatu izan zait margo-
tzea eta horregatik ilustrazio ikasketak
egin ditut. Arte munduarekiko intere-
sa betidanik izan dut. 

2. Pentsatu nuen programa honen
bitartez ikusitakoa interesgarria izan
zitekeela eta izena eman nuen. 

3. Oso interesgarria izan da, argaz-
kiak modu tradizionalean nola egiten
diren ikasi genuen Azpeitian eta gaur-
koa ere ondo doa. Etorkizunean gusta-
tuko litzaidake ilustratzaile bezala lan
egitea, liburuak edo kartelak egiten,
adibidez. 

ESTITXU DIAZ
ZIZURKIL (1998)

AINHOA SUDUPE
AZKOITIA (1995)

DAMIANO MUSILLI
NAPOLI (1999)

Gazteart ekimenean parte hartzen ari diren ikasleek Ur mara museoaren espazio ezberdinak bisitatu ahal izan zituzten atzo. J.M.

1. Nik zientzietako ikasketak egin di-
tut baina arte munduarekiko zaletasu-
na daukat. 

2. Europar proiektu hau antolatzen
zuen pertsona ezagutzen nuen eta
izen ematera animatu nintzen. Egia
esan, zorte handia izan dut parte hartu
ahal izan dudalako. 

3. Gauza interesgarri asko ikusi di-
tugu eta bereziki gustatu zait Euskal
Herria. Espainiako beste tokien alde-
ratuta nabari da beste kultura bat, bes-
te hizkuntza bat dutela hemen eta oso
interesgarria iruditu zait. 

Parte hartzaileei galderak:

1. Zer nolako ikasketak burutu dituzu? Artearekin loturikoak?
2. Zergatik eman zenuen izena programa honetan?
3. Zer ikasi duzu egun hauetan? Zertarako balioko dizu zure ibilbidean?

ZUBI ONDOKO
AUZOAREN
FESTAK, ABIAN 
Igandea arteko egitaraua prestatu dute Berazubin.
Txupinazoa bota eta buruhandiak atera ziren jaiekin
hasteko. ‘Masterchef’ telebista saioko Edurne Tranchoren
tailerrarekin hasiko dituzte gaurko ekitaldiak.

Rebeka Calvo

I gandera bitarteko egitaraua
dute aurretik Berazubin. Ekital-
di jendetsuak izan zituzten atzo,
eta horietako asko lehen aldiz

egin zuten entzierro txikira gerturatu
ziren. Paper eskolatik zezen plazarai-
noko kalejira egin zuten, buruhandi

eta erraldoien konpartsaren laguntza-
rekin. 

Haurrentzako hamaika aukera
Gaurko egitaraua txikienei zuzendu-
tako sukaldaritza tailer batekin hasiko
dute. Masterchef telebista saioan parte
hartu zuen Edurne Trancho izango da
bertan, haur eta gazteei sukaldaritza-

ren sekretuen berri emateko. Ez da
haurrek izango dituzten ekitaldi baka-
rrak; txokolate jatea, jokoak eta disko
festa ere izango baitituzte. 

Arratoiaren erretzearekin bukatuko
dituzte festak, igande gauean. 

Auzoko plazan bota zuten jaien hasiera iragartzeko txupinazoa auzoko gazteen begiradapean. R. CALVO

TOLOSA
FESTAK

www.ataria.eus . 107.6 fm
2017ko urriaren 13a

Estadiotik atera ziren buruhandiak. R. CALVO

Buruhandiak auzoan barrena. R. C.

107.6 fm . www.ataria.eus 
2017ko urriaren 13a

TOLOSA
GIZARTEA

Berazubiko frontoiaren 
50. urteurrena ospatu dute

R. Calvo

Berazubiko frontoiaren 50. urteu-
rrena ospatu zuten atzo. 1967an,

atzoko egunez, inauguratu zuten eta
lehen sakea Migel Soroak bota zuela
gogoratu zuten ekitaldian. Data boro-
bila ospatzeko markagailu berria inau-
guratu zuten eta lau partida ere jokatu
zituzten. Manu Ayerza Tolosa CF-Au-
rrera KE pilota taldeko arduradunak
azaldu zuenez, «pozgarria da frontoi
baten 50. urteurrena bete ahal izatea».

Data berezia dela eta,
markagailu berria inauguratu
zuten eta lau pilota partida
ikusi ahal izan ziren

«Gaur egun kirol asko daude pilotaren
aurretik eta pozgarria da Berazubi be-
zalako frontoi batek 50 urte betetzea»,
gaineratu zuen. Frontoia estaltzeko
proiektua ere martxan dagoela gogo-
ratu zuen Ayerzak, «espero dezagun
segituan estali ahal izatea eta noski,
beste 50 urte betetzea». Markagailu
berria Christian Fernandez Kirol zine-
gotziak eta Iñaki Martixa Tolosa CF-ko
lehendakari berriak erakutsi zuten.
«Pozez betetzen nau frontoi batek 50
urte betetzeak, eta gure esku dagoen
guztia egingo dugu frontoiak urteak
betetzen jarrai dezan. Guk ere badaki-
gu frontoia estaltzea beharrezkoa dela
eta hori lortzeko lanean jarraituko
dugu», esan zuen Fernandezek.

Markagailu berria inauguratu zuteneko taldeko argazkia. R. CALVO

Hilberriak eta urteurrenak

@TolosaldeakirolKirolak
ARROYO ETA
GAZTAÑAGA,
AZKARRENAK
Abiadura nagusi izan da, beste behin, Tolosako Herri
Krosean, eta zortzi kilometroko bidea ziztu bizian 
osatu zuten, atzo, azkarrenek; Unai Arroyo tolosarrak
markatu zuen denborarik onena, 00:24:59ean gelditu
zuen korrikalariak erlojua. 

Itzea Urkizu Arsuaga

U rriaren 12an falta ezinezko
hitzordua da, tolosaldeko
korrikalarientzat, San Es-
teban auzokoa. Atzokoa

XXX. Tolosako Herri Krosa izan zen,
gainera, eta zenbaki borobila omen-
tzeko irten zen eguzkia bera ere. Zortzi

kilometro, ibilbide laua eta Behobia-
Donostia lasterketarako hilabete jus-
tu: lehertzeko moduko lasterketa izan
zen. Azkenean, Unai Arroyo tolosarra
eta Maider Gaztañaga ordiziarra suer-
tatu ziren irabazle, norbere katego-
rian.

Arroyo hasieratik kokatu zen laster-
keta buruan, baina ibilbidea osatzen

joan ahala, tartea zabaldu zion biga-
rren sailkatuari: Kamel Ziani oriota-
rrari. Hirugarren postuan, berriz, Raul
Amatriain helmugaratu zen.

Maider Gaztañagak, bere aldetik,
korrikarako sasoia berretsi zuen Feria-
lekuko helmugan, eta Maialen Muñoz
bigarren sailkatua baino segundo ba-
tzuk lehenago iritsi zen. Hirugarren
izan zen, Oiana Ortiz tolosarra.

Afizioa sortzeko eskola
Iaz estreinakoz antolatu zute gazte-
txoenentzako hitzordua, helduen kro-
saren ondoren, eta aurten ere arrakas-
taren bidean jarraitu du. Horrela, bi
txandatan parte hartu ahal izan zuten
neska-mutilek. 9 urte bitarteko korri-
kalariak irten ziren lehenengo, eta
zenbaitek gurasoen laguntza izan zu-
ten 500 metroko ibilbidea osatzeko.

Bigarrenak, berriz, 9 urtetik gorako-
ak izan ziren, eta arinago osatu zuten
bidea, helmuga zeharkatzeko grinaz.

San Estebango kultur asteko lehen
hitzordua izan zen krosa, baina dato-
rren astean barrena festa giroak jarrai-
tu egingo du auzoan.

Haurrek helduen bezainbeste ikusle erakarri zituzten atzo ere. I. URKIZU

TOLOSAKO XXX. HERRI KROSA
SAILKAPENA
GIZONEZKOAK
1. Unai Arroyo Cabeza. 00.24:59.
2 Kamel Ziani Huasisi. 00:25:45.
3. Raul Amatriain Arraiza. 00:26:30.

EMAKUMEZKOAK
1. Maider Gaztañaga Dorronsoro.
00:30:24. 
2. Maialen Muñoz Lope. 00:30:56.
2. Oiana Ortiz Laborde. 00:31:45.

@Tolosaldeakirol

TOLOSA CF
Bizkerra FT
Futbola. Euskal Liga. Urriak 15, igandea.
11:45ean, Usabal kiroldegian. 
TOLOSA CF ESKUBALOIA
BM Romo Indupime
Eskubaloia. Lehen Maila Nazionala.

Urriak 14, larunbata. 18:30ean, Usabal
kiroldegian.
RED LINE MEKANIKA TAKE
Cafes Aitona Askatuak
Saskibaloia. Lehen Maila Nazionala. Urriak
14, larunbata. 20:00etan, Donostiako
Bidebieta kiroldegian. 

TALDE NAGUSIAK

LARUNBATA
URRIAK 14

AMASA-VILLABONA
ARRATZAIN FUTBOL ZELAIA
10:00.Futbola, infantil txiki maila: 
Billabona vs. S.A.N.S.E.
12:00.Futbola, infantilen lehen maila: 
Billabona- Ortzadar.

AMEZKETA
LARRUNARRI PILOTALEKUA
17:30.Pilota desafioa. Lau t´erdian: Alberdi II
vs. Ariztegi. Buruz buru: Zubiria vs. Egiguren.
Binaka: urriaren 12ko partidako irabazleak.

ALEGIA
ELORRI FUTBOL ZELAIA
16:00.Futbola, jubenilen lehen maila: Intxurre
vs. Ordizia. 

IGANDEA
URRIAK 15

AMASA-VILLABONA
ARRATZAIN FUTBOL ZELAIA
12:00.Futbola. Kadeteen ohorezko maila:
Billabona vs. Touring.

ALEGIA
ELORRI FUTBOL ZELAIA
10:00.Futbola, infantil lehen maila: 
Aralar-Intxurre vs. Beasain. 
11:45.Futbola, infantil B maila: Aralar-Intxurre
vs. Urnieta.́

TOLOSA
USABAL KIROLDEGIA
10:00. Futbola, kadete mutilak:
Tolosa vs. Intxurre. 

Unai Arroyo eta Maider Gaztañaga izan ziren, atzoko irabazleak. I. URKIZU

Ba al zenekien? 

Euskadin martxan jarri da zure lan
esperientzia eta eginiko kurtsoak

ebaluatu eta ziurtatuko dituen deial-
dia. Prozesu honen bitartez ziurtagiri
ofiziala lortzeko aukera izango duzu
zure lan ibilbidean jasotako gaitasu-
nak  egiaztatuz.

Aurten gai batzuen inguruko deial-
dia ireki dute: Soldadura, etxez etxeko
laguntza soziosanitarioa, instituzioe-
tan mendeko pertsonak zaintzekoa,
mekanizazioa, administratiboa…

Izen ematea, urriaren 20a baino le-
hen egin beharko da. Pasa zaitez le-
henbailehen informazioa jasotzera.  

Zure lan esperientzia
baliozkotuz ziurtagiri 
ofizial bat lor dezakezu

Ez galdu aukera!

Prozesuari buruzko informazio eta orientazioa jasotzeko zatoz 
Tolosaldea Garatzeneko Enplegu Zerbitzura

943654501 
lan@tolosaldea.eus

PUBLIRREPORTAJEA

E snatu orduko, eguneko plan-

gintza egin. Azkar, esango ze-
nuen zure artean. Dutxatu,
gosaldu, irten. Kalean, betiko
tipoa ikusiko zenuen betiko
bankuko betiko muturrean

eserita, beti bezain espresio gutxiko aur-
pegiarekin, eta «gero arte» batekin agurtu.
Mugi, berandu zabiltza. Urduritzen hasi-
ko zinen. Listo, erosketak eginda, zerren-
da mentalean markatu, tik. Lanera. 

Nola aste honen amaierarako bukatu
beharra dagoela lan hori? Ene, mugitu be-
harra daukat, pentsatuko zenuen. Begira-
da ordenagailuko pantailatik horrelakoan
altxa eta ipurdia gogortuta sentitzerako,
arratsaldeko seirak
topatuko zenituen
zuri begira. Lanordu
luzez tip tap tip te-
klatuan eta triiinn
telefono deien arte-
an, fuuuu luze batez
utziko zenion azke-
nean (!) diagfragma-
ri lasaitzen.

Baina bizitza ez
omen da lana, ezta
lana bizitza ere, eta
nork esan behar
dizu zuri hori, ustez
carpe diem lelopean
bizi den horri? Or-
duan, izerdi baino
obsesiotik gehiago
duen kiroldegi bate-
ra joango zinen,

ahalik eta denbora laburrenean –ez bai-
kaude denbora galtzeko– ahalik eta ki-
rol gehien egitera, eta harro sentitu us-
tez «erlaxatu» egin zarelako «osasun-
tsu» egoten lagunduko dizun horretan.
Ui, berandutu egingo zitzaizun.. Eta
biharamuneko bazkaria egiteke… 

Etxera iristean, oinak ia arrastaka,
biharamuneko eginbeharren zerrenda
irudikatuko zenuen, egun hartan egin
behar eta egin ez dituzunengatik mada-
rikazioka. Betiko tipoa ikusiko zenuen
betiko bankuko betiko muturrean ese-
rita, bizitzari begira-begira oraindik,
egonean. Errukia sentituko zenuen ha-
rekiko, zuk «hainbeste» egin eta hark

«hain gutxi» egin
zuelako egunean ze-
har.

Eta gauean, leher
eginda ohean plof
erortzearekin bate-
ra, irribarretxoa ir-
tengo zitzaizun, egu-
nean lehenengo al-
diz arnasa hartzeko
momentu harenga-
tik. Eta amets egingo
zenuen, hurrengo
goizean jaiki eta be-
tiko tipoa izateare-
kin amets, ametse-
tan behintzat bizi-
tzaren joanaz
jabetzeko denbora-
rik izango duzulako-
an.

AINHOA MENDILUZE
ATARIA IRRATIA 107.6 FM 

Betiko tipoa

Kale kantoitik

TEKNOGEEK

FOMO
B ere lagun taldetxoaren aurre-

an itxura ona eman nahian,
urtean pare bat aldiz bakarrik
elkartean janaria prestatzen

duen norbaiten irudia etorri zait bu-
rura. Patatak zuritzen hasi bezain
pronto ebaki sakon bat egin du hatze-
an, bere lanean aurrera jarraitzea eki-
din diona. Ohitura falta! Zer esango
diote bada lagunek ondotik; inor ez da
labanaren asmatzaileaz gogoratu,
erreminta honek segurtasun neurriak
betetzen ez dituelakoan. Honetan ari
direla, Kim Jong-un lider gorena azal-
du da elkarteko telebistako pantailan,
hidrogenozko bonbak modan jarri
nahian ariko balitz bezala. Kasu hone-
tan, asmakuntza honi eman-
dako erabilera okerra kriti-
katzea lekuz kanpokoa litza-
teke, sortzez ez baitu
suntsitzea eta heriotza ez
den beste helbururik. Nekez
emango zaio erabilera zuze-
nik, bonba hau ez baita gure
sukaldari  amateurraren la-
bana bezalakoa. Besteak
txundituta   utziko   ditu,
bai,   baina   ez    ongia    egin
nahian.

Mugikorrei ematen diegun erabile-
ra dugu ia eguneroko mintzagai lanki-
deekin, lagun artean eta baita otor-
duetan ere. Mugikor nahiz internetik
gabeko bizitza ezagutu dugunok, gai-
nera, honetaz hitz egiterakoan gaztee-
nek baino argudio sendoagoak ditu-
gula dirudi. Azken urteotan eman die-
gun erabilera zabalak, lehen
ezagutzen ez genituen nahasteak eka-
rri dizkigu. Zenbat aldiz gertatu ote
zaigu poltsikoan mugikorraren darda-
ra sentitu eta gailua hartzean... hara!
Mezu edota jakinarazpenik ez. Geure
buruak engainatu gaitu berriz ere.

FOMO delakoak sortarazten dit ha-
rridura azkenaldian.  

Fear of Missing Out: une
oro zerbait garrantzitsua
gertatzen ari da gure ingu-
ruan eta gu berriz denbora
galtzen ari ote garen beldur
gara. Lehen ere telebistan
ikusten genituen asmakun-
tza berriak, lankideak be-
raien oporren argazki bildu-
marekin agertzen ziren lan-
tokira eta kaleetako
karteletan irakurtzen geni-
tuen asteburuko jaialdi, mu-

sikal eta kontzertuen iragarkiak. Orain
ordea Twitter bidez dugu Katalunian
jipoitu duten manifestariaren berri,
Facebooken kuxkuxeatzen ditugu
kuadrilakoen oporrak, Instagrami es-
ker dakigu bizilaguna jatetxe japoniar
batean ari dela bazkaltzen (ezin ote da
sushia jan publikatu gabe?) eta baita
gaur goizean zer jantziko duen erabaki
ote duen ere, OOTD (Outfit of the Day)
modaren harira. Honaino albiste be-
rririk ez. Aurrerapausoa dena, infor-
mazio guztia gertatzen den momen-
tuan bertan jasotzen dugula, sushia
mahaian zerbitzatu orduko ikus deza-

kegula alegia. Arazoa? Informazio eta
estimulu gehiegi jasotzen ditugula
sare sozialetatik eta gure bizitza bene-
tan aprobetxatzen ari ote garen zalan-
tzan jartzen hasiak garela. Uda hone-
tan hondartzara, nazionalitate guztie-
tako jatetxeetara, mendi txangoetara,
crossfitera, Hatortxura, aste nagusira,
ezkontza batera, manifestaldietara...
hauetara guztietara joateko (eta sarera
igotzeko) aukerarik izan ez badugu,
etxeko besaulkian botata egon garela
bi hilabetetan zehar sentitu behar al
dugu? Ez gaitezen geure tranpan erori
behintzat.

Lagunentzat afaria prestatzen ari
zela behatzean ebakia egin duen ho-
rrek menuaren argazkia Whatsappeko
statusean jartzen duenean, ez diezaio-
la inori antsietaterik sortu gaur etxean
afaldu duelako lanetik leher eginda
bueltatu ostean; izan dadila lagunar-
tean biltzeko grina piztuaraziko duen
txinparta.

Azkenik, dena sarean jartzeko beha-
rra sentitzen dugun guztioi: dirudigun
bezain   zoriontsu   izan   gaitezen opa
digut.

ANDER
LORENTE
IRAKASLE ETA
INGENIARIA

«‘Fear of Missing Out’: Une oro
zerbait garrantzitsua
gertatzen ari da gure inguruan
eta gu berriz denbora galtzen
ari ote garen beldur gara»

«Aurrerapausoa dena,
informazio guztia gertatzen
den momentuan bertan
jasotzen dugula, sushia
mahaian zerbitzatu orduko
ikus dezakegula alegia»

Argienen
itzalak

Ezinezko ekuazioak ebazten edo hiru lerroko esaldi baten egitura sintaktikoa
minutu bakarrean aztertzen irudikatzen ditu gizarteak, baina horiek

estereotipoak baino ez dira; gaitasun handia duten adimenek 
errepide zabalak behar dituzte beren erritmoan bidaiatzeko, 

eta hezkuntza sistema bidezidor estuz josita dago.

Itzea Urkizu Arsuaga

N oizbait ilargia za-
paldu ahal izango
dutenak, edo Alz-
heimerra eteteko
sendagaiak sortu-
ko dituztenak;

dena egina dutenak, pribilegiatuak.
Gizarteak hala marraztu izan ditu
gehiengoa baino azkarragoak diren
pertsonak eta, oraindik ere, luzea da
marrazkiaren trazua, mito eta aurrei-
ritzien paleta kromatikoan. Bestela-
koa da, ordea, beren errealitatea: luze-
ak dira argienen itzalak.

Itzal horren zati dira izenak, pertso-
na horiek guztiak izan baitaitezke su-
perdotatu, talentudun nahiz adimen-
du, edonoren ahotan. Baina, hizkun-
tzen baliabideetatik baino,
desinformaziotik gehiago du kontzep-
tu-errenkada horrek, eta izenen na-
hasmena izebergaren punta baino ez
da. Jakina da gaitasun bereziak dituz-
ten pertsonak betidanik izan direla;
zenbaitek lortu izan dute gaitasun ho-
riek garatu eta beren esparruan arra-
kasta lortzea. Ordea, gehienek behin
eta berriro talka egin izan dute pareta
baten aurka, eskola garaian behar zu-
ten arreta ez jaso izanagatik. 

1912. urtera egin behar da atzera, or-
duan hasi baitziren, adimen-kozien-
tea neurtzen. Finean, pertsonen adi-
mena neurtzeko eskala bat sortu zu-
ten, puntuazio bereziki altuak
eskuratzen zituztenak superdotatu-
tzat hartzeko. Baina, XX. mendeko bi-
garren erdian, adituek bestelako fak-
toreei ere jarri zieten fokua, adimen
berezi horiek izendatzeko modua bera
aldatuz: aurrerantzean, aztergaia gai-
tasun handia izango zen. 

Handiegia, agian. Denborak gogo-

tik igaro behar izan baitzuen, hezkun-
tza komunitateak onar zezan, gaita-
sun handia duten pertsonek eskolara-
ko behar bereziak dituztela. Espainian
2006. urtean izan zen, LOE Espainia-
ko Hezkuntzako Lege Organikoak hala
aitortuta. Errekonozimendu hura bi-
deari ekiteko dei moduko bat izan zen,
eta erkidego bakoitzak diseinatu zuen
bere bide-orria. 

Euskal Autonomia Erkidegoan, Oi-
narrizko Hezkuntzari dagokion
175/2007 dekretua baliatu zuten, gai-
tasun handia duten haurren behar be-
reziak aitortzeko. Tamalez, baina, de-
kretuak ez zuen gehiago sakontzera jo:
ikastetxe bakoitzeko curriculum
proiektuak txertatu beharko zituen,
gaitasun handiei erantzuteko irizpide
eta baliabideak. Hara hor, gaitasun
handiaren motxilako lehen harria:
euskal hezkuntza sistemaren garapen
eskasa. 

Inork hartu nahi ez duen
motxila?
Gaitasun handia gaitasun izan dadin,
ezinbestekoa zaio bideratzea, eta de-
tektatzea da horretarako lehen pau-
soa. Adituak bat datoz, identifikatze
horrek goiztiarra izan behar duela
baieztatzerakoan eta, adin-tartea ze-
haztekotan, 2 eta 6 urte bitartean iden-
tifikatu beharko litzateke gaitasun
handia. Badirudi, ordea, EAE urrun
dabilela ezarritako ratioetatik.

Baina, jar al daiteke ratiorik pertso-
nen adimena hizpide denean? Euro-
par Batasuneko adituen arabera bai,
eta hala jaso zuten 2006ko txosten ba-
tean. Hainbat herrialdetako kalkulu
eta irizpideak aztertu eta gero, zehaztu
zuten %3 eta %10 bitartekoa zela gaita-
sun handia duten neska-mutilen por-

tzentajea, eskolaratutako haurretan.
Erkidegoko datua, ordea, askoz ere ba-
xuagoa da.

Berritzeguneen sareak – Prestakun-
tzan eta Hezkuntzaren Berrikuntzan
laguntzeko Hezkuntza sailaren zen-
troen sareak – 2009an ikerketa bat ar-
gitaratu zuen gaitasun handia ardatz
hartuta, eta bertan bildu zituen, EUS-
TATek 2008an jasotako datu ofizialak:
urte hartan, EAEn eskolaratutako
253.130 ikasleetatik, 68 baino ez zeu-
den –%0,03–, gaitasun handiko per-
tsonatzat identifikatuta. Zenbakiek
7.000 eta 25.000 ikasleren artean ibili
beharko zuketen, EBko adituek zehaz-
tutakoaren arabera eta, beraz, ondo-
rioa garbia da: gaitasun handia duten
pertsona gehienak identifikatu gabe-
ak dira, oraindik ere, EAEn. Gainera,
2008ko datuak herrialdez herrialde
xehatuta, Gipuzkoakoa da daturik ba-
xuena, %0,02arekin. 

Puskatutako katebegiak
Badirudi gaitasun handia ez identifi-
katzea puskatutako katebegietako bat
dela egungo hezkuntza sisteman, bai-
na, nola jakin haur batek gaitasun
handia duela? Gainerako haurren mo-
duan, gaitasun handia duten haur
guztiak ere desberdinak dira, baina
adituek diote zenbait ezaugarri eta ja-
rrera errepikatu egiten direla. 

Nazioartean sistemarik ezagunene-
takoa da Joseph Renzullirena: Gaita-
sun handiaren hiru eraztunak. Haren
arabera, hiru ezaugarriren uztartzetik
identifika liteke pertsona batek gaita-
sun handia duen edo ez duen. Batetik,
adimen kozientea legoke, edo infor-
mazioa prozesatzeko gaitasuna. Hala-
ber, sormenerako gaitasunak ere ga-
rrantzia du eta, azkenik, hirugarren

eraztuna osatuko luke zereginetarako
motibazioak eta gogoak. Bestalde,
Stenberg, Davison eta Gardner autore-
ek inteligentzia anitzen ideiari heldu
izan diote, defendatuz, gaitasun han-
dia duten haurrek hainbat esparrutan
gaitasun bereziak dituztela. 

Proposamen horiek guztiak kon-
tuan hartuz, eta gaitasun handia du-
ten haurren aniztasuna azpimarratuz,
Alcagik –Gaitasun Handien Gipuzko-
ako Elkarteak– honako ezaugarriak
zerrendatzen ditu, identifikazioa
errazteko: bizitzeko energia handia
dute, eta hainbat proiektutan batera
aritzeko gaitasuna; behatzaileak eta
irekiak dira; oso sentiberak dira; hel-
duagoei dagozkien kezkak izan ohi di-
tuzte; beren buruarekin oso kritikoak
dira, eta jarduera originalak edo ezohi-
koak egiten dituzte. 

Trataeraren arabera, dohain horiek
erakuts dezakete aurkia, edo erakuts
dezakete ifrentzua. Eta orduan azale-

ratzen dira, gaitasun handiak bere-
bereak dituen zailtasunak. Izan ere,
Alcagik azpimarratzen duenez, gai-
tasun handia garaiz ez detektatzeak
kalte egin diezaioke haurren gara-
pen intelektualari eta sozialari. Bes-
teak beste, ohikoa izaten da frustra-
zioa, indarkeria, pasibotasuna, ga-
tazkak, interesik eza eta eskola
porrota azaleratzea.

Hutsean ontziratutako afera
Ez litzateke baieztapen ausartegia,
esatea, edonork hitz egin, pentsatu
edo eztabaidatu izan duela, inoiz
edo gehiagotan, gaitasun handiaz.
Herritarren jakin-minaren aurka, or-
dea, badirudi gaia hermetikoa, go-
tortua eta itxia dela hezkuntzaren in-
guruko eragileen artean; hutsean
ontziratua. Horrela, TOLOSALDEKO

ATARIA-ri zail suertatu zaio honako
erreportajea osatzeko testigantzak
biltzea. 

Tabuak, aurreiritziak, mitoak, siste-
maren hutsuneak eta horiei loturiko
beldurrak egon litezke tartean, gaita-
sun handiaren motxila are pisutsuago
bilakatuz, auskalo. Kontuak kontu,
desinformazioa informazio bilakatze-
ko bidean, Gipuzkoan hiru ate jotzeko
aukera dute, gaur-gaurkoz, gaitasun
handia lantzeko beharra dutenek. Be-
rritzeguneak daude, batetik; Hezkun-
tza sailaren barruko zentroak dira, eta
gaitasun handia haien jardunaren
adarretako bat besterik ez da (www.be-
rritzeguneak.net). Alcagi elkarteak,
berriz, gaitasun handia du lanerako
ardatz, eta hainbat norabidetan lan-
tzen du oraindik asetzeko  dagoen be-
har berezia (www.alcagi.org). Azke-
nik, Aupatuz elkartean biltzen dira
gaitasun handia duten haurren guraso
eta familiak (www.aupatuz.org). Esku
horiek eta gehiago beharko dira, mo-
txila harriz hustu, eta argienen itzalak
txikitzeko. 

GAITASUN HANDIEN 
INGURUKO ESTEREOTIPOAK
1. ERRENDIMENDU ALTUA DUTE. 

2. JAKIN-MINA SENTITZEN DUTE GUZTIAGATIK. 

3. SEKULA EZ DUTE HUTSIK EGITEN LANETAN. 

4. KONTURATU GABE IKASTEN DITUZTE GAUZAK, IKASTEN
ARITZEKO BEHARRIK GABE. 

5. BETI NOTA ONAK ATERATZEN DITUZTE.  

6. OSO HELDUAK DIRA ETA EZ DUTE LAGUNTZARIK BEHAR. 

ERREALITATEA

1. POTENTZIAL ALTUA DUTE. 

2. ERRAZTASUNEZ GALTZEN DUTE MOTIBAZIOA.

3. ASKOTAN HUTS EGITEN DUTE LAN ERRAZETAN,
AZKARREGI EGIN NAHI IZATEAGATIK. 

4. EZ DITUZTE IKASKETA OHITURA ONAK IZATEN, IKASTEKO
DUTEN ERRAZTASUNAGATIK. 

5. ESKOLA PORROTA IZAN DEZAKETE. 

6. BEREN HELDUTASUN EMOZIONALA EZ DATOR BAT ADIN
MENTALAREKIN.

«GAITASUN HANDIA EZ DA
ARAZOTZAT JOTZEN ETA,
ONDORIOZ, EZ LANTZEKO

JOERA DAGO»
LEYRE UGARTEMENDIA

GAITASUN HANDIA DUTEN BI HAURREN AMA

Aurrez aurre ezagutu du gaitasun handia, alabarekin lehenengo, eta semearekin ondoren;
ahobizarrik gabe dio, hezkuntza sistema ez dagoela prest behar berezi hori asetzeko.

A lde handia dago uharte izate-
tik artxipielago sentitzera,
eta horixe gertatu zaio Leyre

Ugartemendiaren (Hernialde, 1978)
familiari. Bi seme-alaba ditu, eta biek
dute gaitasun handia. Zailtasunez be-
teriko haurtzaroa eraiki zion horrek,
batez ere, alabari, eta zerotik hastea
erabaki zuten, irmoki. 

Mitoak apurtzeaz eta hezkuntza
eraldatzearen beharraz aritu da, kriti-
ka zorrotzen zirrikituetan.
Gaitasun handia nola iritsi da zure
bizitzara?
Alaba oso txikia zela, hiru urterekin
edo, konturatu ginen oso ondo hitz
egiten zuela, bai euskaraz, bai gaztele-
raz. Paretan gauzak idazten hasi zen:
ama, aita, bere izena edo hitz solteak.
Eta, hasieran grazia egiten du. Baina,
ikaskideak letrak ikasten hasi zirene-
an, gure alabak bazekizkien ordurako,
eta bera orduan hasi zen gaizki senti-
tzen. 
Orduan pentsatu zenuten kasu be-
rezi bat izan zitekeela?
Irakasleak diktaketa bat egin zion, eta
bikain egin zuen. Bigarrena ere egin,

eta akatsik gabe amaitu zuen hura ere.
Orduan, pixka bat mugitzen hasi gi-
nen. Hala ere, ez zen nabarmena gure
alaba besteak baino askoz ere azkarra-
goa zenik. Areago, gauza batzuetan
gelakideak baino atzerago zihoan, eta
irakasleak behin baino gehiagotan
esan zigun ez zuela erritmoa jarrai-
tzen, eta akaso beste materialen bat
prestatu beharko ziola, errefortzu mo-
duan. 

Baina, momentu hartan, beste ara-
zoren bat medio, haurra psikologoa-
rengana joaten zen, eta hari aipatu ge-
nion guztia. Probak egin zizkion, eta
gaitasun handia zuela esan zigun. Se-
gituan Alcagi elkartearekin – Gipuz-
koako gaitasun handien elkartea– ha-
rremanetan jarri ginen, eta lanean
hasi ginen haiekin. Ordura arteko
ikastetxean, nolabait, ez zuten bere
kasua onartzen, eta ikastetxez alda-
tzea erabaki genuen; orain, oso gustu-
ra dabil. 
Hezkuntza sistema prest al dago
gaitasun handia duten haurrekin
lan egiteko?
Ez. 

Ezezko biribila. 
Bai, oso biribila. Alcagi elkartearen
egoitza ikastetxe berrian dago, Donos-
tian, eta irakasle guztiek prestakuntza
jaso dute behar bereziei begira; para-
disu bat da guretzat. Bere gelan gaita-
sun handia duten lau haur daude, eta
alabarentzat aldaketa izugarria izan
da. Lehengo ikastetxean, berriz, gauza
asko egiteko aukera ukatzen zioten,
gelakideak baino azkarrago egiten zi-
tuelako. Askotan lo hartzen zuen ge-
lan aspertu egiten zelako eta, horrega-
tik, bera ez zegoen gustura. Guk, or-
duan, curriculum egokitzapen bat
eskatu genion ikastetxeari, hobekien
moldatzen zen irakasgaietan aurrera
egin zezan; hori ezinezkoa dela azaldu
ziguten, ordea. 
Eta, orain, posible izan da aurrera
egitea?
Bai, ikastetxe berrian alabak ikasturte
bat aurreratu zuen, zuzenean. Berak
orain 11 urte ditu, eta 13-14 urteko gela-
kideak ditu. Egun bakoitza erronka
bat da berarentzat, esfortzu bat egin
behar duelako gainerakoen mailan
egoteko. Orain lehen baino askoz ere

nota hobeak ateratzen ditu, exijentzia
maila altuagoa izanda ere. Gaitasun
handia duten haurrek motibazioa be-
har dute. 
Berritzeguneek 2008an zabalduta-
ko ikerketaren arabera, EAEn gai-
tasun handiko 68 haur identifika-
tu zituzten; matrikulatuen %0,03.
Ordea, Europako hainbat herrial-
detako hezkuntza legedien irizpi-
deek diote, matrikulatutako ikas-
leen %10ak dutela gaitasun han-
dia; EAEn, 7.000 eta 25.000 artean
lirateke. Datuok zer iruditzen zaiz-
kizu, guraso bezala?
Harrigarriak. Murtzian (Espainia),
adibidez, askoz ere kasu gehiago erre-
konozitzen dituzte, eta uste dut ez
dela kasualitatea. Nik Berritzegune-
ren batekin oso esperientzia txarra
izan dut. Alabarekin hara joan eta esan
zidaten ezetz, ez zela gaitasun handi-
ko haur bat, elbarritasun bat zuela,
zenbait arlotan ez zuelako hainbeste-
ko gaitasunik. Baina neurologoak,
bere aldetik, argi esan zigun: «Zuen
alabak ez du egiten, egin nahi ez due-
lako». Aipatu bezala, motibazio bat bi-

latu behar zaio, berak nahi izateko.
Akaso hiru hilabete zeneramatzan
haurrak zerbait egitea lortu nahian,
eta ez da gai izan, erronka bat duela
sentitu duen arte. Gainera, hori espa-
rru askotan gertatzen zaie: bizikletan
ibiltzen ikasteko, fardela kentzeko, ...
Zenbat ate jo behar izan zenituz-
ten, gaitasun handia zela esan zi-
zueten arte?
Lehenengo proba psikologoak egin
zion, eta segituan eman ziguten baiez-
koa; puzzleak eta halakoak egin behar
izan zituen. Kontua da, Berritzegune-
ak ez zuela emaitza hura onartu eta,
urtebetera, aditu partikular batenga-
na jo genuen, Bartzelonan. Han berri-
ro baiezkoa eman ziguten, baina ikas-
tetxeak esan zigun ezin zutela beste
ezer egin, eta orduan erabaki genuen
ikastetxez aldatzea. Ate asko jo ditugu:
Berritzegunea, neurologoa, psikolo-
goa, logopeda,... Eta konponbidea ze-
rotik hastea izan da, lekuz mugituz.
Baina, gure kasuaren pareko asko dau-
de Alcagi elkartean, eta hori da senti-
pen orokorra: ez gaituztela ulertzen.
Haur horiek irakasleen inplikazio eta

denbora behar dute, eta profesional
guztiak ez daude horretarako prest. 
Seme gazteenari ere egin diozue
gaitasun handiaren proba. 
Bai, eta hari ere baiezko emaitza eman
dio, arrebarena baino maila baxuago-
an izan arren. Berak eskatu zigun arre-
baren ikastetxe berera joatea, eta oso
pozik dago. 
Semearen kasua bideratzea erra-
zagoa izan al da, alabaren espe-
rientziatik?
Bai, detektatze fasea errazagoa izan
da, nahiz eta oraindik ez ditugun be-
har bezala zehaztu bere ezaugarriak.
Guk ikusten genuen azkarra zela, bai-
na ez zuen alabak bezainbesteko ja-
kin-mina ikasgelaz kanpo, eta ikaske-
tetan justu-justu ibiltzen zen. Alcagi
elkartea ikerketa bat egiten hasi zen,
errealitate birtualaren bitartez, eta bi
haur genituenez, ikerketan biek parte
hartzeko gonbidapena egin ziguten.
Orduan erdietsi zuten semeak gaita-
sun handia zuela. 

Egia esan, bigarrenarekin beste era
batera hartzen duzu. Hasieran alaba-
rena arazo bat iruditzen zitzaigun, ate

asko jo genituelako, bullying-a iritsi
zelako eta konponbiderik inon ez ze-
goelako. Inork ez dizu aurrerabiderik
ematen. Baina, orain, ikusi dugu auke-
ra bat badagoela. 
Baztertze soziala ohiko ezauga-
rrietako bat da?
Bai, behintzat, gure alabaren kasuan.
Gure etxean, iritsi zen alabak eskolara
joan nahi ez zuen momentu bat. Igan-
de gauetan gaixotu egiten zen, edo tri-
pako mina izaten zuen, edo beste zer-
bait. Gainera, bereziki justiziaren al-
dekoak dira, eta injustiziaren bat
gertatzen baldin bada, segituan kon-
pondu nahi izaten dute; oso esajera-
tuak dira horrelakoetan. 

Berriki anekdota bat ere izan du,
gainera, horri lotuta. Frantseseko ira-
kasle berria dute, mutil gazte bat da. 35
ikasle nerabe ditu, eta hormonak dan-
tzan izaten dira ikasgelan. Bada, gure
alabak dio horrela ezin dela jarraitu
klasean; irakaslea saiatzen dela, baina
oso urduri jartzen dela, eta ikasleak az-
toratuta egoten direla. Azkenean, ala-
bak gutun bat idatzi dio bere tutoreari,
esanez, arazoa bi aldeetan dagoela, ge-
lak bilera bat egin behar duela, eta
guztiek egin behar dutela esfortzu bat,
irakasle horren klaseetan iskanbilarik
ez sortzeko. Erraztasun handia dute
arazoei konponbideak bilatzeko. 
Helduagoak dira gauza batzuetan. 
Bai. Askotan, beraiekin hitz egitea hel-
du batekin hitz egitea bezalakoa da,
baina, beste batzuetan, txorakeria ba-
tekin haur txikien pareko portatzen
dira. Disinkronia sindromea izaten
dute: garapen intelektual, sozial, afek-
tibo, fisiko eta motorren arteko sinkro-
nizazio falta. Baina ondo bideratuz
gero, haur zoragarriak dira. 

Inteligentzia handia izatea erraz-
tasunarekin lotu ohi da, baina, gai-
tasun handiak baditu zailtasunak?
Bai, eta kontzientzia falta handia dago
gai honen inguruan. «Superdotatuak?
Zer nolako zortea!» eta antzekoak as-
kotan entzun behar izaten dira. Eta ez
da inolako zortea: karga handia da.
Pentsa, 10 urteko haur bat minbizia-
ren aurka egin duten ikerketa bati bu-
ruz hitz egiten hasten bada, bere lagu-
nek zer esango dioten: «Zertaz ari
zara? Hitz egin dezagun Realaz!». Bes-
telako interes eta jakin-minak dituzte,
eta batzuetan gai zehatzekin obsesio-
natzen dira; ez dute beste ezer ikusi eta
entzun nahi izaten, eta pazientzia
handia behar izaten da. 
Sintoma edo jokabide zenbait erre-
pikatu egiten direla diozu. 
Bai. Oso lo gutxi egiten dute, eta gozo
pila bat behar izaten dute. Adituek
esan izan digutenez, garunak energia

behar du eta, gozorik hartzen ez badu-
te, buruko minekin-eta hasten dira.
Arropa eta guzti dutxara ere sartzen
dira, edo berokiarekin ohera. Horrela-
koak gertatzen zaizkie, beste zenbait
konturekin oso-oso kontzentratuta
daudelako. Baina lehen aldiz bizipen
horiek partekatzen ez dituzun arte,
pentsatzen duzu zure etxekoa kasu ba-
karra dela; elkarteak bide horretan la-
gundu digu gehien. Dena den, haur
bakoitza mundu bat da. 
Gizartea desinformatuta dagoela
uste duzu?
Bai, hala da. Jende askok uste du, gai-
tasun handia duten haurrak NASAra
joango direla lanera, eta ez da horrela.
Jende askok uste du, gaitasun handia
duten haurrek irakasgai guztietan Bi-
kain kalifikazioak erraz ateratzen di-
tuztela, eta ez da horrela.  

Gure seme-alaben kasuarekin, adi-
bidez, bi errealitate desberdin azal di-
tzaket. Gaitasun handia izateaz gain,
alaba oso langilea da, eta denbora es-
kaintzen die lanei, beraz, notak ere al-
tuagoak dira. Semeak, berriz, ikusita
gutxieneko saiakerarekin irakasgaiak
gainditzen dituela, ez du lan askoz ere
gehiago egingo. Erraz ikasten badu,
zortea beretzat, baina guk lortu behar
duguna zera da, erabat ez alfertzea.
Gaitasun handiak abantaila asko ditu,
baina alde txarrak ere bai. Beraiek ere
ikasi behar dute errutina batzuk har-
tzen. 
Alcagi elkarteko kide zarete. Nola
funtzionatzen du ikastetxeekin?
Informazioa eta materiala ematen die
ikastetxeei, eta gero ikastetxe bakoi-
tzak ikusiko du erabiltzen duen edo
ez. Horrez gain, Alcagi elkartearen
egoitza Donostiako ikastetxe batean

bertan dago eta, beraz, ikastetxe har-
tan irakasle guztiak formatuta daude.
Baina ez soilik gaitasun handiari begi-
ra, baita bestelako behar bereziei begi-
ra ere. 
Zure ustez, beste zenbait behar be-
reziri arreta hobea eskaintzen
zaio, gaitasun handiari baino?
Bai, hala uste dut. Gure alabari adi-
men urritasuna zuela esan zioten ga-
raian, errefortzu irakasle bat jarri zio-
ten, egun osoan bere aldamenean
egon zedin. Ordea, gaitasun handia

berresten zuen txostena aurkeztu nue-
nean, irakasle hori kendu egin zioten.
Ez zuen errefortzurik behar, noski,
baina bestelako beharrak zituen. Eta
nik behar berezi guztiak errespetatzen
ditut, autismotik hasi eta eskizofre-
niara arte; baina ez dago baliabiderik. 
Hezkuntza bide horretan eralda
dadin, denbora beharko da, ezta?
Bai. Irakasle ikasketak egiten ari diren
ikasleek elkartera jotzen dute, testi-
gantza bila. Iaz parte hartu nuen, eta
guztiei gauza bera esan nien: haurre-

kin denbora hartzen hasi behar dutela
irakasleek. Nire ustez irakasleengan-
dik hasi beharko luke guztiak. Egoera
irauli eta buelta ematea komenigarria
litzateke, eta gelan gaitasun handiko
ikasle bat izatea baliatu: pizgarri izan
litezke gainontzeko gelakideentzako.
Talde batean lan erritmo ona dagoe-
nean, hori onuragarria izaten da de-
nentzat. Horregatik, gela batean gai-
nerakoak baino azkarrago doan ume
bat baldin badago, uste dut ez dela gel-
diarazi behar; gainontzekoentzako la-
guntza bilakatu behar da. 
Egia esan, zaila izan da erreporta-
jea osatzeko testigantzak edo adi-
tuak biltzea. Gaitasun handia tabu
bat da?
Uste dut gaitasun handia ez dela ara-
zotzat jotzen eta, ondorioz, ez lantzeko
joera dagoela. Baina, hortxe dago kos-
ka: landu egin beharra dago. Gurasook
saiatu egin behar dugu, zalantzarik ez
da, baina irakasleek ere bultzatu egin
behar dute ikasleen motibazio hori,
eskola porrota saiheste aldera. 
Zein gomendio emango zenieke
zure egoera beretik pasatzen ari di-
ren familiei?
Elkarte batera jotzeko. Guri asko la-
gundu digu, ikusteak, ez garela baka-
rrak. Hasieran bakardade handia sen-
titzen da, baina, ikusten duzunean,
beste zenbait familia ere bizipen ber-
tsuetatik pasatzen ari dela, dena alda-
tzen hasten da. Antzeko arazoak iza-
ten ditugu guztiok, eta beste guraso
batzuekin arazo horiez hitz egiteak
asko laguntzen du. Gu oso-oso baka-
rrik sentitu izan gara. Nire gomendioa,
beraz, argia da: elkarte batera joan dai-
tezela. Eta ez naiz hori pentsatzen
duen pertsona bakarra. 

50 URTE , 
EMOZIOZ HAZIZ,
BIZITZEN HEZIZ

Tolosako Laskorain ikastolak, urrezko ezteiak ospatu ditu. 
Horretarako, zenbait ekitaldi antolatu dituzte datozen asteetan. Baina,

urteurren bat behar bezala ospatzeko, hastapen haietako eta gaur egungo
langile, ikasle eta gurasoak bildu ditu ‘Ataria’-k, beraien bizipenak kontatu, 

eta ikasgela barruan, zerbait gehiago ikasteko asmoz.

Josu Artutxa

1 967ko urriaren 4a. Irakasle
bat eta zazpi ikasle. Guztiak
txalet batean. 2017ko urria-
ren 4a. Ia berrehun langile
eta mila eta bostehun ikasle-
tik gora dituen kooperatiba
bat. Aldaketa handi xamarra
agian ikastola batentzat. Ez

dute horrela uste bertako ikasle ohi,
langile edota gurasoek. Baina, beraiei
Laskorain hitza entzunda, burura
etortzen zaien lehen pentsamendu
edo egoeragatik galdetuz gero, oso
ondo gogoratzen da Begoña Arrate
(Tolosa, 1945) duela bost hamarkada
bizitakoaz. «Lege atzerakoiak alde ba-
tera utzi, eta euskararen eta Euskal

Herriaren alde, bertan hitz, dantza eta
jolas egin ahal izateko leku bat zen, be-
launaldien arteko ekintza batek era-
gindakoa». Joxe Manuel Atxagari (Zi-
zurkil, 1932), ikastola sortzerako ga-
raian, barruan arantza bat geratu
zitzaionaren susmoa zuen. «Ez nuen
balorerik izan, eta herri baten aurrean,
erakusleiho izango zen zerbait egin
behar nuenaren gogoa sortu zitzai-
dan».

Aiora Zulaikak (Lasarte-Oria, 1975),
bere jaioterrian, antzeko egoera bate-
an ikasten zutela dio, ghetto bezala
bizi zirela, herri erdaldun batean, ikas-
tolak ematen zien arnasa hartu
nahian. Tolosan, halere, beste gauza
bat deskubritu duela aitortzen du, eta
Begoña Arrateri nahiz Joxe Manuel

Atxagari horrela esaten die: «Zuena
erokeria bat izan zen. Ze ausartak!».
«Erokeria ez, oso ondo pentsatutako
mugimendua», erantzuten du Arra-
tek. Atxagak, berriz, ausarkeriaz joka-
tu zutela dio, «izotza puskatzea lortu
genuen, frankismoak ezarritako ozto-
po guztiak gaindituz».

Gizon zentzudun asko ezagutu
omen ditu, Arratek, urte hauetan guz-
tietan, baina Josetxo Uria bezalakoak,
gutxi. «Hark, bere alabak frantses es-
kolatik atera eta ikastolan sartu zi-
tuen, baita nire senarraren arrebak
ere, eskolapioetatik aterata. Mirakulu
bat izan zen». Irene Larrazak (Tolosa,
1970), argi du, aitzindari ausarta izan
zela. «Guraso bezala ezagutu dut, eta
nire aukerako ikastola izan da. Ez da

a020-023_ataria_Diseinua  2017/10/11  22:03  Página 1



21
hezkuntza bakarrik, askoz gehiago da,
burujabea den proiektu pedagogikoa,
herritarra eta gauzak argi dituena».

Larrazaren ustetan, eta denboran
berriz atzera eginda, intsumisoak izan
ziren Arrate eta Atxaga. «Testuinguru
sozio-politikoari begiratuz gero, argi
dago olatuaren aurka arraun egin be-
har izan zutela». Bestalde, Arratek ez
luke izen hori erabiliko bere burua
deskribatzeko. «Nor naiz? Euskalduna
naiz. Garai hartan, sekulako irakasle-
ak izan genituen, Barandiaran, Mitxe-
lena, Santamaria, Txillardegi, Barrio-
la, Labaien, Joxe Migel Zumalabe, Isa-
ac Lopez Mendizabal… Bagenekien
nortzuk ginen eta nondik gentozen.
Gure herria txikia da, eta errespetatzea
eskatzen dugu, bakezaleak garelako.
Ez dugu handikeriarik nahi».

Iñaki Olaetxearen (Tolosa, 1978) eta
Kepa Goikoetxearen (Tolosa, 1968) ka-
suak, erabat ezberdinak dira. Biak,
langileak dira orain. Lehena, kudea-
tzailea; bestea, berriz, zuzendaria.
Goikoetxearentzat, «bizitza oso bat»
da Laskorain Ikastola, «bizitza ugariri
norabidea ematen dien entrega han-
diko erakundea». Olaetxeak, bestalde,
ikasle, langile eta guraso bezala ezagu-
tu du ikastetxea. Akaso, beste edonork

baino hobeto. «Ez gara kontziente, au-
togestioan oinarritutako eredu honek,
zenbateko potentzia duen. Guraso eta
langileek osatutako kooperatiba bat
da, eta Euskal Herri mailako eredu bat
izanik, guztiz sinesten dut hezkuntza
komunitate honetan».

«Ikasi da nik hartu eta zuri pasa».
Halaxe dio Amets Arzallusen bertso
batek, Gure ikastola kantuan, eta hala-
xe egin du lan Laskorain ikastolak urte
hauetan guztietan. Jakinduria ga-
rraiatuz, herriak duen indarra neur-
tzeko, ezinbesteko instrumentua

bihurtu da. Belaunaldiz belaunaldi,
garai berrietara egokituz, ikasle be-
rriak sartu, eta indartsuak ateratzea

Aiora Zulaika, Begoña Arrate eta Kepa Goikoetxea. JOSU ARTUTXA

lortu du. Hala ere, guztia ez da zuri ko-
lorekoa, eta hori argi du Aiorak. «Alde
onak eta zailak ditu. Comboy Excepcio-
nal bat gidatzea bezala da, gauez eta
errepidea moztuta. Kosta egiten da
hau guztia batera mugitzea, baina ipa-
rra argi markaturik eta jende onaz in-
guratuta, honen parte izatea oso hun-
kigarria da».

Ikastolak oso ondo jakin du kudea-
keta on batekin, ikasleentzat erakar-
garriak diren baloreak irakasten eta
enpresa bat den moduan, guztia bide
onetik eramaten. Hala ere, bertako
partaideentzat, une honetan ikastola-
ri falta zaio gorantza eskalatzen jarrai-
tzeko. «Ez da hainbeste goia jo, baizik
eta nora goazen ondo markatu, non-
dik gatozen argi eduki; zertan ari ga-
ren eta nora joan nahi dugun. Ikasleak
dira erdigunea, eta beraiek ahalik eta
formakuntza euskaldunena jaso deza-
ten nahi dugu, pertsona eraginkorrak
izan daitezen. Apustua egin eta asma-
tu, edota ez asmatu, erori, altxa eta au-
rrera segi».

Olaetxeak nola edo hala aitortu be-
har izan zuen, «lotsa» ematen zuela,
40 urtetan ezer ukitu gabe eta aldake-
tarik egin gabe, geldirik zegoen Sakra-
mentinoetako eraikuntza erakusteak.

«Izotza puskatzea lortu
genuen, frankismoak
ezarritako oztopo guztiak
gaindituz»
BEGOÑA ARRATE
IRAKASLE OHIA

«Bizitza ugariri norabidea
ematen dien entrega handiko
erakundea da Laskorain»
KEPA GOIKOETXEA
ZUZENDARIA

«Orain, gurekin dauden 0-18 urte bi-
tarteko neska-mutilek, behingoz, erai-
kuntza duin batean ikasteko aukera
dutela aldarrikatzeko momentua da,
eta hori ospatzekoa da». Eta Larrazak
gehitzen du, «gainera, azpiegitura
hauek, eredu pedagogiko berri eta
iraultzaileari erantzuten diote, eta ho-
rretan ere, aitzindariak gara».

Goikoetxearen esanetan, Tolosako
familiek emandako erantzuna mun-
diala da, eta une honetan, oso gustura
daude Laskorainen. «Hala ere, orain-
dik herri mailako hezkuntza eredu
honi forma ematen jarraitzen dugu,
ikerketa prozesu batean gaudelako.
Inguruko ikastetxeetan nolako ere-
duetan murgiltzen diren ikusi, bisita-
tu, ezagutu, ikasi, frogatu edota pres-
tatu behar dugu. Nekagarria da, nahiz
eta aldi berean erakargarria ere bai».

Arrate, ostera, ziur dago, ikastolak
aurrera jarraituko duela. «Zuek orain
sormena landuko duzue, eta pentsa
honek oraindik izango duen etorkizu-
na. Inteligentzia mota asko daude, eta
lehen guk ez genuen batzuetarako ba-
liabiderik, ezta irakaslerik ere. Beste
inteligentzia motak lantzen genituen,
baina sormena ez. Orain, 50 urte be-
randuago, hori ere erabat aldatu da.
Sormena lantzea derrigorrezkoa da,
oraindik ikasleak ikastetxeetan asper-
tu egiten direlako, beste mota bateko
inteligentzia dutelako eta guztiok ez
dugulako berdin ikasten».

Lehen esan bezala, hain zuzen
2017ko urriaren 4a, gorriz markatutako
data izan zen. Izan ere, egun horretan

Begoña Arrate eta Joxe Manuel Atxaga Sakramentinoetako eraikinaren inaugurazioan. J. ARTUTXA

50. Urteurrenaren ospakizun ekitaldiaren une bat . J.A.

«Ez gara kontziente,
autogestioan oinarritutako
eredu honek, zenbateko
potentzia duen»
IÑAKI OLAETXEA
KUDEATZAILEA

«Mende erdiko abentura hau
martxan jartzeko behar bat
sentitu zuten, eta oraindik ere,
denok elkarrekin sentitu,
pentsatu eta ekiten dugu»
AIORA ZULAIKA
LEHENDAKARIA

inauguratu zuten, ofizialki, Sakramen-
tinoetako egoitza. Sekulako azpiegitura,
hiru solairu ezberdin, aterik gabeko
ikasgelak, espazio librean ibiltzeko au-
kerarekin, eta horren guztiaren nagusi,
bertako ehunka eta ehunka ikasle. Ba-
dakite, oraindik, lan asko dagoela egite-
ko. Horregatik, lehen egunetik, guztia
ondo atera zedin nahi zuten. Batzuei,
hitz batzuk esatea egokituko zitzaien.
Beste batzuei, aldiz, jendea gustura sen-
ti zedin protokoloa aurrera eramatea.

Baina, inaugurazio ekitaldia hasi
baino ordu erdi lehenago, zeintzuk zi-
ren sentsazioak? Urduritasuna gaine-
an zuten? Bertan sartu eta hura ikusi
orduko, harrituta geratu zen Atxaga.
«Posible al da?», galdetzen zion bere
buruari. Zulaikak, berriz, emozioa
izan zuen ardatz hizketaldian. «Senti-
mendutik eta nortasunetik datorren
hitza da. Mende erdiko abentura hau
martxan jartzeko behar bat sentitu zu-
ten, eta oraindik ere, denok elkarrekin
sentitu, pentsatu eta ekiten dugu».

Goikoetxearentzat, hilabete lehena-
go, irakasle eta guraso talde handi ba-
tekin batera egindako bisita izan zen
irekiera ofiziala. «Guztia hutsik zego-
en, eta negarrez eta oilo ipurdiarekin
egon nintzen denbora luzez. Lehen al-
dia zen komunitate honetako jendea
sartzen zela, eta nik ere, ea posible ote
zen galdetzen nion neure buruari.
Hori dela eta, gurea denaz harro egote-
ko moduan gaude». Goikoetxeari hitza

hartuta, Olaetxeak, «posible dela na-
barmendu» nahi dutela dio, eta jarrai-
tzen du, «gainera, dugun indarrare-
kin, oraindik gehiago egin dezakegula
sinetsi beharrean gara».

Hasieratik hasi eta gaurdaino aritu
direnei eta modu batera edo bestera
parte hartu dutenei, eskerrak eman
nahi izan zizkien, Arratek. Baita Larra-
zak ere. «Azken bi urteetan, talde ho-
nek egin duen lana izugarria izan da.
Orain emaitza ikustea ikaragarria da,
nahiz eta zure seme-alabek hemen ez
ikasi, harrotasun eta ilusio berarekin
sentitzen zara proiektuaren parte.
Emozionalki hori adierazgarria da. Ez
da zure seme-alabentzako egindako
lana, danon lanaren fruitua da».

Euskararen inguruan ere hitz egin
beharrean gaudela aipatzen dute guz-
tiek. Horretarako, abiapuntutzat,
Emeterio Zaldibiak duela 10 urte, 40
emozio urte jaialdian botatako mezua
ekarri dugu gogora: «Hurrengo belau-
naldiek, euskara osasuntsu bat ezagu-

tuko dute». Argi eta garbi, zalantza iz-
pirik gabe esan zuen. Eta Arratek el-
karbanatu egiten du mezu hori. «Eus-
kara osasuntsuagoa egitea, gure esku
dago, eta jendeak ikasteko, entzun
egin behar du. Ez dago aitzakiarik».

Atxagak, hizkuntza «behin eta be-
rriz aberastu» beharra dagoela dio,
«etengabeko jarraipena eginez». La-
rrazak, bere aldetik, euskara bizirik
mantentzen ikasi behar dugula dio.
«Guk zaintzen ez badugu, beste inork
ez du zainduko, eta horrela, irabazita-
ko guztia galtzen da. Baina, harro egon
behar dugu, guk duguna beste inork ez
duelako. Jarrera kontua da, kanpoan
mito asko daudelako gure hizkuntza-
ren inguruan. Kontzientzi falta ere
handia da, eta hor egin behar da lana».

«Lana, lana eta lana» ere aipatzen
ditu Zulaikak. «Batez ere, euskara
duin bat lortu eta gaztetxoentzat era-
kargarriagoa egin behar dugu. Kontua
zera da, hizkuntza txiki bat garela, txi-
meleta bat oihanean bezala. Ea nola
zaintzen eta nola babesten duzun txi-
meleta hori, edozein haize ufadak pi-
kutara bidali dezake eta. Hori dela eta,
indar guztiak, ez dira nahikoa. Ondo-
rioz hizkuntzarekiko nortasuna eta
atxikimendu emozionala sentitzea ga-
rrantzitsua da, eta euskara, munduan
dagoen leiho bat dela sentiarazi behar
diegu denei, mundu honetan egoteko
beste jarrera bat emango dizun leihoa
dela».

BILERA IREKIA
50. URTEURRENEKO
BATZORDEA
19:30.Urriaren 17an, asteartean
Tolosako kultur etxean bilera irekia
egongo da parte hartu nahi duen ikasle
ohientzat Laskorain Ikastolaren 
50. urteurreneko ospakizunak
antolatzeko. 

Musika eta dantza presente egon ziren urteurren ospakizunean. J.A.

Palma olioa erosketa
karrotik ateratzen

P alma olioaren inguruan orain
hilabete batzuk albiste ugari
kaleratu baziren ere, gaia la-
saitasunez aztertzeko aukera

dago orain. 
Tamalez produktu askotan aurki

daiteke palma olioa, oso azkar zabaldu
baita bere erabilera. Kontsumitzaileok
eskatu dugulako eta industriak ere sal-
du digulako: merkea delako, ondo
aprobetxatzen delako, etekin handia
atera ahal zaiolako...  

Lipido motak
Palma olioaren eragina ulertzeko
ezinbestekoa da lipidoak zer diren es-
plikatzea, zer mota dauden eta nola
iritsi garen palma olioaren kontsumo
masibo honetara. 

Lehenbizi esan beharra
dago, lipidoak edo grasak
behar-beharrezkoak dire-
la gure gorputzetan, ez
kantitate altuan, noski.
Seguruena ohiko dietan,
behar baino gehiago har-
tzen ditugu. Egokiena
egunean hartzen ditugun
kaloria guztien %30a izan

beharko luke, lipido edo grasetik eto-
rritakoa. Saiatu behar gara gantz edo
grasa horien kalitatea ahalik eta onena
izaten. Eta irakurleak susma dezakeen
moduan, palma olio honen kalitatea
ez da munduko onena. 

Gure dietaren bitartez hartzen du-
gun kaloria, normalean dietan har-
tzen dugun triglicerido edo molekula
baten barruan geureganatzen dugu.
Eta molekula horiek osatzen dira,
gantz azidoak deituriko horietaz.
Gantz azido horiek bi eratara sailkatu-
ta ditugu: saturatuak eta monoinsatu-
ratuak edo poliinsaturatuak.

Saturatuak hidrogenoz betetako
grasa dira, molekula handiak, eta ga-
rraiatzeko zailak dira gure gorputze-
an. Hauek gehien bat animalia jatorri-

ko grasetan hartzen ditu-
gu –mantekilak,
animalien seboak...–,
tenperatura normaletan,
25 bat gradutan solido
daudenak. Hauek arte-
rietan pilatzen dira, arte-
rioesklerosia sortzeko gai
dira. Honako hau guztia
kontuan hartuta, egune-

an hartu behar dugun %30 grasa ho-
rretatik, saturatuak %10 baino gutxia-
go izan behar dira. 

Eta bestaldetik, monoinsaturatuak
eta poliinsaturatuak aurki daitezke.
Izenek azken finean, molekulak osa-
tzeko moduari egiten diote erreferen-
tzia. Tenperatura normal batean, 25
gradutan, likido eran aurkituko ditu-
gu, olioak bezala ezagutzen ditugunak
izan daitezke mota honetakoak.  Esan
bezala, monoinsaturatuen adibide na-
gusiena olioa da, dieta mediterraneo-
ak bultzatzen duen oliba olio hori. Eta
geureganatzen dugun eguneko gantz
kantitatearen %15 bat suposatu behar
du. 

Bestetik poliinsaturatuak edo Ome-
ga 3 eta Omega 6 bezala ezagunak dire-
nak ere aurki daitezke. Hauek dira
gantz azido esentzialak. Gure gorpu-
tzak ezin ditu sortu, hortaz nahi ta
nahi ez dietan hartu behar ditugu, pro-
portzio egoki batean, gure kalorien
%5a suposatzearekin nahikoa da.
Ezinbestekoak dira hormonak sortze-
ko, sistema nerbiosoa mantentzeko
era egoki batean, gaixotasun inflama-
torioak ekiditeko, onura batzuk ere

AITZIBER 
ALZAGA

FAMILIA MEDIKUA

«Gure erosketa karroa
betetzen dugunean,
kantitateari baino kalitateari
begiratu behar diogu»

ikusi zaizkie. Esaterako, minbiziaren
sorrera atzeratu dezaketela. Beraz,
hartu behar-beharrezkoak dira, hori
bai proportzio egokietan. Omega 3
hauek, arrain jatorriko gantzetan topa
daitezke, arrain urdinean –sardina,
antxoa, atuna, izokina...–, fruitu leho-
rretan –almendra, kakahueteak...–.
Eta Omega 6 delakoak ere badaude,
landare jatorriko olioetan aurkitu ahal
ditugu –intxaurrak, sesamoa, ar-
toa...–. Proportzio egokian, behar-be-
harrezkoak ditugu batez ere zenbait
egoera kritikoetan gaudenean, kirol
pila bat egiten dugunean, haurdunal-
dietan...

Hortaz, gantzak ez dira dietatik
kendu behar, proportzio egokian har-
tu behar ditugu. Ahal den neurrian
jatorri begelatekoak hartu behar di-
tugu eta animalia jatorriko gantzak
ahalik eta gutxien geureganatu behar
ditugu. 

Lehen janari industrian gure amo-
nek eta erabiltzen zituzten gantzak
erabiltzen ziren –mantekak, manteki-
lak...–. Ikerketa guztiak aurrera atera
ahala, esaten da animalia jatorriko
gantzak agian ez direla uste bezain
onak eta hobetsi beharko genituzkeela
landare jatorrikoak. 

Gauzak horrela, industria ere horre-
taz jabetu eta kezkatu egin da eta hasi
da landare jatorriko gantz horiek era-
biltzen. Etiketetan noski gaileta guz-
tiak eta hasi dira zehazten gantz bege-
latalarekin. Eta bertan dago tranpa!

Gu ohitu gara produktuek zapore
zehatz bat izatera, estruktura jakin bat

izatera. Hori guztia lortzeko begetal
gantz horiei olio izatetik solido izatera
pasatzeko zertxobait gehitu behar
zaie. Industrializazio prozesua beraz
momentu horretan hasten da. Mante-
kila testura emateko, hidrogenizatu
egiten dira. Momentu horretan trans-
gantzak deituriko molekula batzuk
sortuko dira. Industriak trans-gantz
bihurtuko ditu, saturatu, jatorri ani-
mali horien oso pareko bihurtuz. Are
arriskutsuagoak dira gainera. Ikusi
baita trans-gantz hauek, kolesterola
okertu egiten dutela, LDL kolesterol
txar delakoa. Eta gaiera HDL koleste-
rol on hori jaitsi egiten dute. 

Jatorri begetala
industrializaturik
Azken talde honetan beraz sartzen da
palma olioa. Jatorri begetaleko olio
bat, palmondo baten fruitutik –pal-
ma– eta fruitu horren hazitik –palmis-
te–. Badira landare jatorrikoak baina
lipido guztien %50a baino gehiago da-
goeneko saturatuta dator. Jatorrian ez
da txarra, bere neurrian noski; Asiako
hego-ekialdean gehien erabiltzen
dena da. 

Kontua da industrializazio prozesu
horretan, saturatuak zeuden gantzez
aparte, trans-gantz hauetan ere bihur-
tu dituela industriak. Olio hau tratatu
gabe hartuz gero gorri kolorekoa da,
zapore berezi bat du. Industrialki mo-
difikatu eta gardena eta zaporerik ga-
bekoa bihurtu da. Jakiei testura egoki
bat emango die –donuts, bollycao, piz-
za batek izan dezakeen testura–. 

20 bat urte badaramazkigu olio hau
erabiltzen. Batez ere oso merkea dela-
ko, garapen bidean dauden herrialde-
etan sortzen delako eta oso errentaga-
rria delako, beste edozein olio baino
sei aldiz errentagarriagoa da. Beti be-
zala mendebaldea ekialdea estutuz
jarraitzen du, gu baikara kontsumi-
tzaile nagusienak. 

Ikerketak egia esan bidean daude,
baina orain dela gutxi konturatu gara
ez dela batere osasuntsua. Ikerketa
gehienak 90. hamarkadan hasitakoak
dira. Batez ere gaixotasun kardiobas-
kularrak goraka doazela ikusita, dia-
betesa izugarri doala goraka. Gure
dieta geroz eta aurre sukaldatutako
jaki gehiagoz osatuta dago, geroz eta
gutxiago sukaldatzen dugu. 

Oraindik ez dago ikerketa zehatzik
baina badirudi gantz hauek eragin
zuzena dutela minbizien garapene-
an. Demostratuta dago bai bular eta
baita prostatako minbizian eragin zu-
zena duela. 

Janari indrustriaz gain, kosmeti-
kak ere izugarri erabili du, biodiese-
lak sortzeko garaian, olio lubrikante-
ak egiteko garaian ere asko erabili
dira. Eskaera handia dago, merkea
baita. 

Ikasi behar dugu kalitatezko grasa
hori bilatzen, proportzioan ahalik eta
gutxiena animali jatorrikoa izaten,
landare jatorriko horiei atentzio pixka
bat gehiago jartzen, beti kalitatea bi-
latuz. Gure erosketa karroa betetzen
dugunean, kantitateari baino kalita-
teari begiratu behar diogu. 

OSTIRALA
URRIAK 13

TOLOSA
BERAZUBI AUZOKO FESTAK
12:00. Haurrentzako Sukaldaritza klaseak,
Edurne Trachoren eskutik.
16:00. Umeentzako Jokoak.
18:00. Umeentzako DJ. Amaia
Txintxurreta.
19:00. Pintxo Pote Txosnan.
20:00. Patata Tortilla Lehiaketa.
23:00. DJ. Amaia Txintxurreta.
MUSIKA
20:00. Giampaolo Di Rosa organo-jotzaile
italiarrak kontzertua eskainiko du, Andra
Maria parrokian.
22:30. Beñat Igerabide eta Xabier San
Sebastian izango dira Bonberenean.
Sarrera: 6 euro.

LARUNBATA
URRIAK 14

TOLOSA
BERAZUBI AUZOKO FESTAK
11:30. 3x3 Futbola.
14:30. Babarrun jatea.
16.00. Mus Txapelketa
16:30. Dj Peru.
19:00. La Zentral Orkesta.
22:15. Danborrada.
23:30. La Zentral Orkesta.
EUSKAL HERRIKO BERTSOLARI
TXAPELKETA NAGUSIA
17:00 Txapelketako final-laurdenetako
saioa izango da: Beñat Lizaso, Jon Maia, 
Maddalen Arzallus,  Eneko Lazkoz eta 

Etxahun Lekue bertsolariak igoko dira
Beotibar pilotalekuko oholtzara.
MUSIKA
22:30. Rukula eta Odolaren Mintzoa
taldeak izango dira Bonberenean. 
Sarrera: 8 euro.
ANTZEZTUTAKO BISITA
11:30 eta 12:30. Topic-en joan den
ikasturtean hasi ziren antzeztutako bisita
gidatuak eskaintzen, eta asteburuan
berriro ekingo diote egitasmoari. Hilean
behin antolatuko dituzte bisitak,
larunbatez, eta urriaren 14a izango da,
urriko bisita dramatizatuen eguna. Horrela,
bi saio antolatu dituzte: 11:30ean euskaraz
eta 12:30ean gazteleraz. Izena emateko

943 65 04 14ra deitu eta
cit@cittolosa.com-era idatzi beharko da.
Helduek 7 euro ordainduko dute, eta
haurrek 5. 

IGANDEA
URRIAK 15

TOLOSALDEA
NAFARROA OINEZERA 
JOATEKO AUTOBUSA
09:00. Nafarroa Oinez ospatuko da
Lesakan, Tantirumairu ikastolaren alde.
Galtzaundi Euskara Taldeak Tolosaldetik

BEÑAT IGERABIDE BONBERENEAKO OHOLTZAN
Sortzaile adunarrak bere bigarren diskoa, Geldialdi bakoitzean, aurkeztuko etxeko pu-
blikoaren aurrean, Bonberenean, ostiralean, 22:30ean. Bakarlariak Tolosako kontzertua
eta gero baditu zita gehiago lotuta: Irun, Donostia eta Villabona.  IÑIGO TERRADILLOS

Agenda

27autobusak antolatu ditu bertara joateko.
Aldez aurretik izena eman behar zen
autobusean tokia erreserbatzeko. 

TOLOSA
BERAZUBI AUZOKO FESTAK
09:00. Diana Txistulariekin.
12:00. Gizonezkoen Toka.
18:00. Chucin Ibañez.
19:30. Saloi dantza Ritmo de luna
taldearekin.
21:00. Arratoiaren erretzea eta gaztaina
jatea.
MUSIKA
12:30. Tolosako musika bandaren
kontzertua, Berazubin. 

ASTELEHENA
URRIAK 16

AMASA-VILLABONA
INFORMAZIO SAIOA
15:00. Nik ere baditut ikasketak, nola
homologatu? informazio saioa udaletxean.  

TOLOSA
ODOL EMATEA
18:00. Hileroko odol ematea izango da,
kultur etxean.  

BERTSOLARIAK KANTXARA, #BTN17
Beotibar frontoia larunbatean Bertso Txapelketa Nagusiaren kokaleku bihurtuko da.
Beñat Lizaso, Eneko Lazkoz, Etxahun Lekue, Jon Maia, Maddalen Arzallus eta Xabat Ga-
lletebeitia Ion Zalduaren aginduetara jarriko dira. ‘Ataria’-k zuzenean kontatuko du.  J.M.

ERAKUSKETAK

ESKUEKIN ESATEN DIZUT
Aranburu jauregia (Tolosa). Oskia
Karreraren erakusketa. Keinuak,
energia, lan-sormena, sinesmena
adierazten ditu. Egunerokotasunean
eskuen hizkuntzaren bidez aurrez
aurreko komunikazioan gizakiaren
betidaniko aberastasuna dena.
TRIPLE PLANO
GKo gallery (Tolosa). Carlos Garciren
lanak daude ikusgai.

AMASAHARA
Kultur etxea (Ibarra). Amasahara
erakusketa izen bereko proiektuaren
abiapuntua besterik ez da eta helburua
Saharako errealitatea gerturatzea da.

ZINEMA

CEMENTERIO
DE ESPLENDOR
Ostirala (19:15 eta
21:45).
Zine foruma.
Jatorrizko bertsioan.
Leidor, Tolosa.

DETROIT
Larunbata (19:30),
jatorrizko bertsioa,
azpidatziak
gazteleraz eta
astelehena (20:30),
ikuslearen eguna.
Leidor, Tolosa.

Larunbata (22:00), igandea (19:30) eta
astelehena (21:00), ikuslearen eguna.
Gurea, Amasa-Villabona.

LEGO NINJAGO
Igandea (17:00).
Haur zinema.
Leidor, Tolosa. 

NUR ETA
HERENSUGE-
AREN TENPLUA
Igandea (17:00).
Haur zinema.
Gurea, Amasa-
Villabona. 

BYE BYE
GERMANY
Igandea (19:30 eta
22:00). 
Leidor, Tolosa. 

107.6 fm . www.ataria.eus
2017ko urriaren 13a

AGENDA

G raduondoak dakarren aben-
turara iritsi berri naiz beste
behin Euskal Herriko Uni-
bertsitatera, motxila ikasteko

gogoz beteta. Lehenengo eguna nahi-
koa izan da kopetakoa ja-
sotzeko; txikia sentitu
naiz euskaraz. Klase guz-
tiak gaztelaniaz jasoko
ditugu nahiz eta gehie-
netan euskaraz matriku-
latu. 

Badira nire gelan Eus-
kal Herri kanpotik etorri
diren klase kideak, uste
bezala, euskara ezagu-
tzen ez dutenak; aurrez
gradua gaztelaniaz ikasi dutenak ere
badira. Azken horiek ikasgaietan eus-
karaz ofizialki matrikulatuta ere, ba-
dakite gaztelaniaz ikasteko aukera
izango dutela. Guk aldiz gurean jardu-
teko aukerarik ez. Berriro ere, gu, eus-
kara, jokoz kanpo. 

Tontakeria bat dirudi, baina klasee-
tako erritmoa jarraitzea oztopoz bete-

tako lana izaten ari da. Orain artean
izan ditugun komunikazio ohiturak
euskaraz izan dira, bai eta hezkuntza-
ri buruz ikasi eta erabili dugun hiztegi
guztia, salbuespenak salbuespen,

noski. Irakasle askok gai-
nera ez dakite euskaraz.
Baten batek lanak nahi
dugun hizkuntzan aur-
kezten uzten digu; itzul-
penak egiten ibili behar
dugu etengabe, apunte
guztiak erdaraz jaso eta
euskaratuz. 

EHU hala ere ez dago
«geldi», lanean ari da eus-
kararen ezagutza bultza-

tu nahian. Horren erakusle da udaran
eskaini duen Basque Yourself ikasta-
roa. EHUko mugarri akademikoak
ikusarazi eta euskal kulturarako mur-
gilketa zituen helburu. Hitz politak
etxetik kanpora, etxe bertako egoera
eraldatu gabe. Ildo beretik, neguko
ikastaro berria proposatzen dugu guk:
«EHU, Basque yourself».

IÑIGO IRURZUN
IKASLEA 

EHU, Basque
Yourself

Ikasgaietan euskaraz
ofizialki matrikulatuta

ere, badakite gaztelaniaz
ikasteko aukera izango

dutela. Guk aldiz gurean
jarduteko aukerarik ez.

Berriro ere, gu, 
euskara, jokoz kanpo

JEXUX MARI IRAZU
HARITUZ-EKO KIDEA 

Orain ekialdetik
dator oihartzuna
hemen arreta handiz
bada nork entzuna
hizkuntza, politika,
subirautasuna...
Alde bikotasuna
ta elebitasuna
gurean behintzat biak
menpekotasuna

Doinua
Batetikan korroska
bestetik herrana

Alde bikotasuna ta
elebitasuna

Iritzia

107.6 fm . www.ataria.eus 
2017ko urriaren 13a

IRITZIA

B ehar genuen guztia aurki-
tzera joaten ginen. Egarria
geneukanean, noski, gosea
geneukanean, edota neka-

neka eginda geundenean. Pozik
geundenean ospatzera, eta triste
geundenean penak ahaztera, isilik
egotera; musikaren soinuari zarata-
ren ardura ematera. 

Zer nahi genuen ez ge-
nekienean joaten ginen,
alkohol ttantta bat edan
eta norbaiten iritzia en-
tzutera. Edota ia inoiz ez
bezala gure barrena ireki-
tzera, erlaxatzera, orain-
dik gainditu gabeko he-
siak ilusioz behatzera,
mundua konpontzera, li-
gatzera. Egunean zehar
hain gutxitan sakontzen
diren elkarrizketak izatera…

Berdin zion arrazoiak, gerta zite-
keenaren intrigaz ateratzen zinen
etxetik eta konturatzerako sei bat
lagunek inguraturiko mahai borobi-

laren bueltan aurkitzen zinen.  En-
tzuten, eta entzuna sentitzen. Azke-
na egindako tatuajeaz hizketan,
beno tatuajeaz eta piercing-az. Elka-
rrekin egin baitzituen. Etxean ez zi-
tzaizkiela gustatuko jakin eta ezku-
tuan egitea pentsatu omen zuen.
Gero ordea, bista-bistan egitea zela

onena uste izan zuen. Su-
matu nion nik laster be-
rezia zela berarentzat be-
netan. 

Begiak lausotu eta ba-
rrena husten hasi zen, ez
zen esanahi argi bat ema-
teko gai izan, baina ma-
rrazki gutxirekin hunki-
tu izan da jendea hain-
beste. Norbera
berearekin bakarrik nos-
ki. Azalean margotu dio-

tenarekin, edo margotua ez dauka-
narekin, nik zer dakit. 

Dakidan bakarra da: funtsezkoe-
na, ezinbestekoena, ikusezina dela
begientzat…

MADDI AMIANO
IKASLEA 

Tatuajeak eta ‘piercing’-ak, 
a zer buruko minak

Begiak lausotu eta
barrena husten hasi 
zen, ez zen esanahi argi
bat emateko gai izan,
baina marrazki
gutxirekin hunkitu izan
da jendea hainbeste

SONETOA KARLOS LINAZASORO

Ainendi Venus mendia sutegi
Ainendi liburu Babilonian
Ainendi aberats zubi azpian
Ainendi Borges handairen begi

Ainendi musu lizun ezpainbiko
Ainendi cártel bateko nagusi
Ainendi Kareninaren burusi
Ainendi musa lukurren zimiko

Ainendi gezur ustelen egia
Ainendi bara erredundantzia
Ainendi aberri guztien hiria

Ainendi bide galduen aldare
Ainendi leihorik gabeko sare
Ainendi Comala denen ondare

Ainendi

a028-029_ataria_Diseinua  2017/10/11  16:41  Página 2



30

EGURALDIA

OSTIRALA
Uda beteko giroa izango dugu. Goize-
an hego haizea ibilko da eta tenpera-
tura igoko da, non balio altuenak 27-
28 gradutan izango ditugun puntu
gehienetan eta leku beroenetan bali-
teke 30 gradura iristea. Zerua oskarbi

egongo da egun
osoan, nahiz arra-
tsaldean bero-ho-
deiren bat ikus
dezakegun. Hai-
zea egun hasieran
hegotik, eguerdi-
tik aurrera ipar-
ekialdetik, nahiz
egun amaieran
berriz ere hegotik
finkatuko den.

LARUNBATA
Goiz epelago baten ostean, eguraldi
eguzkitsu eta beroa. Egun osoan
hego-haizea bizi ibiliko da eta tenpe-
ratura beroa izango dugu. Berriz ere
balio altuenak 27-28 gradutan izango
dira eta puntu beroenetan 30era iritsi-
ko dira. Zerua berriz ere oskarbi. Egun
amaieran hego-haizea gehiago bizitu
eta gauean oso gutxi freskatuko du.

IGANDEA
Goizean tenperatura epelekin jaikiko
gara, minimak 17-18 gradutan izango
dira. Ondoren, hego-haizeari esker,
berriz ere beroa egingo du, baliteke
hala ere gradutxoren bat jaistea. Oro-
korrean balio altuenak leku gehiene-
tan 26-27 gardutan geratuko dira. Hai-
zea egun guztian hegotik ibiliko da eta
gainera egun amaieran bolada zaka-
rren bat edo beste izango du eta horre-
kin apenas freskatuko du gauean.

ASTELEHENA
Ildo beretik jarraituko du, nahiz egu-
naren bigarren zatian ipar-mendebal-
deko haizearekin freskatu eta behe-
hodei batzuk agertuko diren.

FARMAZIAK

URRIAK 13, OSTIRALA
TOLOSA
Egunekoa. Olarreaga Aranburu, I. 
Korreo kalea, 2. 
Telefonoa: 943 67 01 28.

URRIAK 14, LARUNBATA
IBARRA
Egunekoa. Lejeune Maset, L. 
Euskal Herria, 24. 
Telefonoa: 943 67 32 74.

URRIAK 15, IGANDEA
TOLOSA
Egunekoa. Azpiroz Galarza, L. 
Amaroz auzunea, 9. 
Telefonoa: 943 67 51 18.

URRIAK 16, ASTELEHENA
TOLOSA
Egunekoa. Morant Barber, R. 
Zabalarreta lorategiak, 1. 
Telefonoa: 943 67 38 49.

ZERBITZUAK
TOLOSALDEA

IKER 
IBARLUZEA

EGURALDI
MUTILA 

OSTIRALA
13

IGANDEA
15

LARUNBATA
14

ASTELEHENA
16

EGUNERO GAUEKO
GUARDIAKO FARMAZIA: 

TOLOSA • Morant, R. 
Zabalarreta Lorategiak, 1.

Tel.: 943 67 38 49.

IRAGARKI 
LABURRAK
LAN ESKAINTZA
Zerbitzaria. Goierriko jatetxe baterako
zerbitzari bat behar dugu.
Harremanetarako telefonoa: 
943 80 62 06.

• Zure iragarki laburra argitaratzeko 
deitu 943 65 56 95 telefono zenbakira, 
idatzi ataria@ataria.eus helbidera 
edo pasa ATARIA-ko bulegotik.

ATARIA 
IRRATIA
OSTIRALA
09:00. Pasahitza magazina. 
Azken asteetako elkarrizketen
errepikapenak. 
12:00-21:00. Euskal musika. 

LARUNBATA
11:00. Trikiti musika.
14:00. (H)ari naizela. 
Imanol Artolak gidatutako bertso saioa.
16:00. Entzuteko Jaioak.
16:45. (H)ari naizela ZUZENEAN
BEOTIBARRETIK. ATARIA irratia zuzenean
BTN17ko Tolosako pilotalekutik final-
laurdeneko saioaren kontakizuna
zuzenean egiteko. Imanol Artola felix-ek
gidatuko du irratsaioa eta ondoan izango
du Mikel Beloki berastegiarra,
txapelketetan epaile gisa aritutakoa.
18:00. Entzuteko Jaioak. 

IGANDEA
16:00. Entzuteko Jaioak.
18:00. Entzuteko Jaioak. 

ASTELEHENA
09:00. Pasahitza magazina. Iker
Ibarluzearen eguraldi iragarpena,
asteburuak utzitakoaren errepasoa,
bidaiarien tartea eta Mikel Romero Kale
Kantoitik.
11:00. Hamaiketakoa. Gure eskualdeari
asteroko begirada. Gaurkoan, Ibarraldea. 
12:00. Entzuteko Jaioak musika saioa. 
17:00-20:00. Goizeko saioek utzitako
onena.

107.6 fm
www.ataria.eus

28 KANALA
OSTIRALA
13:00. Euskal Kulturgintzaren  
Transmisioa.
13:30. Gaurkoan Tolosaldetik.
17:30. Gaurkoan Tolosaldetik.
21:30. Gaurkoan Tolosaldetik.
22:00. Ikusi Irratia.
23:30. Gaurkoan Tolosaldetik.

ZORION
AGURRAK

943 65 56 95 • ataria@ataria.eus

